SUSRET SA DRAGIM ALLAHOM
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., i njegovu časnu porodicu.
Braćo moja u Islamu! Čovjek najviše spominje onoga koga najviše voli. Iz tog razloga mi danas nastavljamo spominjati našeg Gospodaru, a cilj nam je jačanje našeg imana i naše ljubavi prema našem Stvoritelju. Prošli put smo govorili o bliskosti između Allaha, dž.š., i Njegovih robova na Dunjaluku, a danas ćemo govoriti o toj bliskosti na Ahiretu, tj. u Džennetu. S tim u vezi, čut ćemo jedan poduži hadis koga prenosi Enes, r.a. 

On kaže: ''Dok smo jednom prilikom bili kod Allahovog Poslanika, a.s., on reče: 'Došao mi je Džibril, a u ruci je imao nešto kao ogledalo, na čijoj sredini je bila jedna crna tačka. Upitah ga: 'Šta je ovo, Džibrile?' On reče: 'Ovo je petak, dan koji je tvoj Gospodar ponudio da bude blagdan tebi i tvome Ummetu.' Upitah ga: 'Kakva je ovo crna tačka?' On reče: 'To je jedan sat u toku petka, a petak je najodabraniji dan na Dunjaluku. Mi ga u Džennetu zovemo 'Jevmul-mezid' (Dan povećanja).' Upitah ga: 'Džibrile, zašto ga tako zovete?' On reče: 'Allah je u Džennetu odabrao jednu prostranu dolinu od čistog miska. Kad dođe petak, naš Gospodar Uzvišeni na Svome ćursu siđe u tu dolinu. Njegovo prijestolje tada bude okruženo mimberima od zlata, ukrašenim biserima, a iza njih su sjedala od nura (svjetlosti). Stanovnicima odaja (džennetlijama) će biti dopušteno da siđu u tu dolinu, pa će dolaziti, razgrćući dine od miska dok se budu približavali skupu. Na rukama će im biti narukvice od zlata i srebra, odjeća od dibe, kadife i svile. Kad dođu na to mjesto i kad sjednu, Allah će na njih poslati povjetarac, koji će učiniti da im lica i odjeća miskom zamirišu. Oni će tada biti mladići crne kose, u 33. godini starosti, onakvi kakav je bio Adem kada ga je Uzvišeni Allah stvorio. Tada će Gospodar Svemogući pozvati Ridvana, čuvara džennetske kapije: 'Ridvane, podigni zastore između Mene i Mojih robova i posjetilaca!' Kada zastori između Njega i njih budu uklonjeni i kada vide Njegovu ljepotu i nur, požurit će da Mu na sedždu padnu. Tada će Allah, Svemogući i Uzvišeni, Svojim glasom reći: 'Podignite glave svoje. Ibadet ste kao obavezu imali na Dunjaluku, a danas ste vi na mjestu na kojem se nagrada prima. Tražite šta god želite, jer Ja sam vaš Gospodar, Kojem ste vi povjerovali u obećanje koje vam je dao, i blagodat Svoju prema vama sam upotpunio. Ovo je mjesto Mog kerameta, na kojem Ja častim koga hoću, pa zatražite šta god želite.' Oni će reći: 'Gospodaru naš, ima li ikakvo dobro a da nam ga nisi učinio? Zar nam nisi pomogao i strahote umiranja ublažio? Zar nam nisi boravak u mračnim kaburima ugodnim učinio. Zar nam nisi naš strah ublažio kada je Israfil u sur zapuhao? Zar nam nisi naše posrtaje oprostio i naša sramotna djela prekrio? Zar nisi učvrstio naše korake nad Sirat-ćuprijom? Zar nas nisi u Svoj komšiluk približio, da čujemo Tvoj ugodni govor, i u punom svjetlu nam se otkrio? Ima li išta od dobra a da nam ga nisi dao? Utječemo se Allahu Uzvišenom.' Tada će ih Allah Svojim glasom dozivati: 'Ja sam vaš Gospodar, u Čije ste obećanje povjerovali, i blagodat Svoju prema vama sam upotpunio. Tražite šta želite.' Oni će reći: 'Tražimo Tvoje zadovoljstvo.' On će reći: 'Zahvaljujući tome što sam vama zadovoljan, zanemario sam vaše sitne posrtaje, prešao preko vaših ružnih postupaka, primio vas u Svoj komšiluk, dopustio vam da uživate slušajući Moj glas, pokazao vam Svoj nur. Ovo je mjesto na kojem Ja počasti ukazujem. Tražite šta želite.' I oni će Ga moliti, sve dok ne iscrpe sve svoje želje, a On će ponovo reći: 'Tražite, i Ja ću vam dati.' I oni će Ga moliti sve dok ne iscrpe svoje želje, a On će ponovo reći: 'Tražite, i Ja ću vam dati.' Oni će reći: 'Zadovoljni smo, Gospodaru naš, i pokorni.' Tada će im On, iz Svog neizmjernog obilja, povećati nagradu i počastiti ih onim što niko vidio nije, za šta niko čuo nije, niti bilo ko može slično zamisliti. To će im biti dato prije nego što se rastanu tog petka.' Ja sam (Enes, r.a.), zatim, upitao Poslanika, a.s.: 'Allahov Poslaniče, a koliko će ti darovi trajati?' On odgovori: 'Do idućeg petka.' Zatim je nastavio: 'Zatim će Arš Gospodara našeg Uzvišenog biti uzdignut, a s njim će meleki i vjerovjesnici otići u svoja prebivališta. Stanovnicima odaja će, zatim, biti dopušteno da se vrate svojim odajama, dvjema odajama od zelenog smaragda. Ništa im u Džennetu neće biti draže od petka, kada će moći gledati u svoga Gospodara, Koji će im počasti ukazivati tako što će ih iz Svoga obilja neizmjernom nagradom nagrađivati.''
Braćo moja draga! Šta reći poslije ovih lijepih Poslanikovih, a.s., riječi? Možemo se samo upitati – zar se za ove blagodati ne isplati boriti? 
Molim Dragog Allaha da nas uputi na Pravi put i da nas počasti Svojim mubarek društvom u lijepom Džennetu. Amin.
